
– Nú stendur greitt fyri teim flestu, 
at høvuðsætlanin hjá »elituni« í 
samgonguni er at skapa konfront­
atión í ríkinum, nú tann sokallaða 
»stjórnarskipanin« skal sendast til 
fólkaatkvøðu...

Soleiðis byrjar Báður Nielsen, 
formaður Sambandsfloksins, lesar­
abræv, har hann heitir á løgmann 
um at »traðka í karakter« og seta 
handan óargaliga Argemannin á 
Fólkatingi upp á pláss.

Sum vit hava nevnt fleiri ferð­
ir, so er orsøkin til, at Magni Arge 
garterar so tann einfalda, at hann 
er tjóðveldismaður. Somuleiðis er 
orsøkin til, at Bárður Nielsen loyp­
ur á, at hann er sambandsmaður. 
Tjóðveldisfólk og sambandsfólk 

elska at klandrast um ríkisrættar­
ligu viðurskiftini. Og ein partur av 
hesum er at skjóta øðrum flokkum 
ivasom motiv í skógvarnar.

Men hetta eru bara lótir. Hvørg­
in parturin meinar nakað við tað. 
Bárður Nielsen veit útmerkað væl, 
at Aksel V. Johannesen ikki fer at 
loysa Føroyar úr danska ríkinum. 
Men kortini staðfestir Bárður Niel­
sen, at »hetta er fyrsta stigið til at 
taka Føroyar úr ríkinum«.

Sum um eitt lítið privat stunt  á 
Fólkatingi er eitt »stig hjá samgong­
uni at loysa Føroyar úr ríkinum«. 
Hetta er jú tað reina tvætl. Og tað 
veit Bárður útmerkað væl. Men 
kanska tað riggar at villleiða onkr­
ar flákrandi sálir. Løgið er tað, at 

politikarar hava sum útgangspunkt, 
at veljarin er  býttur.

Bárður Nielsen veit eisini, at egni 
formaður hansara í Danmark, Lars 
Løkke, útmerkað væl veit, hvat før­
oyskur politikkur gongur út uppá. 
Í mun til aðrar danskar politikarar, 
so kennir hann føroyskan politikk 
út í æsir. Hann veit eisini, hvussu 
lítið hatta stuntið hjá Magna hevur 
við støðuna hjá Føroyum sum heild 
ella hjá landsstýrinum at gera.

Løkke hevur – sum Bárður Niel­
sen sigur, fleiri ferðir staðfest, at 
sjálvsavgerðarrætturin er hjá Før­
oya fólki. Tá sjálvt Bárður Nielsen 
sigur tað, so eru allir føroyskir pol­
itikarar samdir um tað, tí í hesum 
máli man hugsan Sambandsfloksins 

vera lægsti felagsnevnari.
Bárður Nielsen eigur at skifta 

taktikk. Hann burdi ikki mjarrað 
so illa og ikki verið so negativur um 
alt. Sjálvandi skal hann ikki bara 

halda, at alt er gott, sum landsstýr­
ið ger. Men Bárður Nielsen hevur 
allar møguleikar at seta Sambands­
floksins fingramerki á politikkin.
Bæði viðvíkjandi stjórnarskipan, 
pensjónsskipan og øðrum við. 

– Ger sum Jógvan Skorheim. Fá 
tær ávirkan, tí samgongan hevur 
ikki meiriluta.

Tað er bara ein spurningur um at 
vera positivur og um at vilja nakað 
framá. Sum Oluf Palme segði á 
sinni: »Politikkur er at vilja broyt­
ingar«. Fær tí upp í kampin Bárður!

Við at vísa gott politiskt 
tev fær Bárður stóra ávirkan

Far við í kampin Bárður

1. februar 2018 hevur Hendrik 
Andreasen 40 ára starvsdag 
hjá Pf. LM Electric.

Tey fyrstu árini starvaðist 
Hendrik sum elektrikari, 
men síðani tíðliga í 80'unum 
hevur Hendrik starvast sum 
el installatør hjá Pf. Leif 
Mohr og síðan hjá Pf. LM 
Electric. Hendrik er útbúgvin 
elektrikari. Hann fór í læru 
hjá Tórshavnar Skipasmiðju 
og var útlærdur í juni 1976. 
Eftir hetta fór Hendrik at 
læra til installatør í Odense, 
og tók hann installatørprógv 
í januar 1978.

Í sínum langa arbeiðslívi 
hjá LM hevur Hendrik, sam­
an við øðrum, havt ábyrgd av 
nógvum av Føroya størstu 
elinnleggingum. Nevnast 
kunnu til dømis frá byrjan 
av Norðurlandahúsið, Hot­
el Føroyar, Svimjihøllin í 
Gundadali, ymisk flaka­
virkið, Føroya Handilsskúli, 
Brunatryggingin, Dimma­
lætting, SMS, Albert Hall, 
Eik Bankar, Skúlin við 
Løgmannabreyt, Banknord­
ik, SEV og nú ikki minst, - 
Glasir í Marknagili.

Hendrik er 64 ár og ætt­
aður úr Haldórsvík, sonur 

Edvard og Piddu. Hendrik 
hevur fimm systkin, Henry, 
Christian, Helena, Marianna 
og Andrea, sum tíverri ikki 
er millum okkum longur. 
Hendrik er føddur og upp­
vaksin í Haldórsvík. Familjan 
hevur stóran týdning fyri 
Hendrik. Hann hevur stóran 
áhuga fyri børnunum, og er 
ofta við til tiltøk hjá teimum, 
bæði til ítrótt, tónleik og 
annað. 

Hendrik er sera áhugaður 
í seyði. Nógv av sínari frítíð 
nýtir Hendrik til at rokast 
við seyðahaldi, og líknandi í 
heimbygdini og í Tjørnuvík. 

Náttúran hevur hansara 
stóra áhuga, og oftani er 
hann túrar í føroysku fjøllu­
num um summarið.

Hendrik hevur nógvar 
dygdir. Hóast sera lítillátin, 
ger hann altíð sítt arbeiði til 
lítar. Hendrik er altíð til reið­
ar at hjálpa, og við sínum 
dugnaskapi og arbeiðssemi 
hava bæði kundar og starvs­
felagar stórt álit á Hendrikki 
til stóra gleði hjá fyritøkuni. 

Við 40 ára royndum er 
hann eisini ein góður stuðul 
hjá bæði lærlingum og 
starvsfeløgum.

Hendrik Andreasen 40 ára 
starvsdag hjá LM Electric

Maria Lützen 
framsýning í Rib­
arhúsi frá 1. til 
21. februar

Ferniseringin verður í morg­
in, hósdagin klokkan 16.

Hon er ættað úr Oyndar­
firði, búsitandi í Svínáum. 
Hevur frá barni av dámt sera 
væl at tekna. 

Maria byrjaði at mála við 
olju fyrst í 70 unum. Fór at 
brúka akrylmáling í áttati 
árunum.  Hon málar mest 
náttúru lýsingar og hevur 
verið við á nógvum fram­
sýningum saman við øðrum. 
Hon hevur eisini  sýnt fram 
einsamøll.  Hon hevur  eisini 
roynt seg  við abstraktum 
myndum.

Maria sigur um sjálva seg:

– Fyrstu ferð 
eg var við á eini 
f r a m s ý n i n g , 
var eg trett­
an ára gomul,  
har eg luttók 
við tekninum 
til framsýning 
hjá Amnesty 
International. 
Síðan luttók eg 
fast á páska­

framsýningini hjá  Lionsclub 
í Runavík í fleiri ár. Annars 
havi eg verið við á framsýning 
hjá Skótunum í Runavík, síð­
ani tey fóru undir hetta tiltak.

Annars á hesum støðum:
Føroya banki, Strendur
Á stevnum á Skála, í Klaks­

vík
Í Oyndarfirði, Müllers 

pakkhús, SMS, Ólavsøkufram­
sýningini í Listaskálanum og 
Smiðjuni í Lítluvík.

Tað, sum eg kann siga um 
framsýningina í Ribarhúsi, 
er, at hetta eru málningar 
málaðir við akryl máling, og 
eru teir í ymiskum støddum. 
Málningarnir vísa mest lands­
løg í Føroyum, tó er okkurt 
skip við eisini. Tað, sum eg 
hugsi mest um, tá ið eg máli, 
er samanspæl í litum og ljósi.

Maria Lützen sýnir 
fram í Ribarhúsi

